Verkefnabanki − 17. kafli. Alþjóðleg viðskipti


17 Alþjóðleg viðskipti

	Markmið:   Að nemendur þekki til þróunar alþjóðlegra viðskipta og viðskipta​blokka, norður-suður skiptingunni og vandamála þróunar​landa. 


Áhugi og þekking nemenda á umheiminum er misjöfn. Margir fylgjast vel með at​burð​um líðandi stundar. Aðrir eiga í basli með að staðsetja lönd í réttum heimsálfum. 

Efnahagsástand í heiminum

Þegar fjalla á um efnahagsástand í heiminum getur verið heppilegt að byrja með lönd sem nemendur hafa eða telja sig hafa einhverja þekkingu á. Til að kortleggja þekkingu og áhugamál nemenda eru þeir beðnir um að útbúa lista (hver fyrir sig eða í litlum hópum) með nöfnum þeirra þróunarlanda og iðnríkja sem þeir telja mikilvægust. 

Verkefni 1

Iðnvædd ríki og þróunarlönd


Nefndu fimm dæmigerð iðnríki og fimm dæmigerð þróunarlönd og helstu einkenni hvors flokks fyrir sig.

Verkefni 2

Skrifaðu niður allar orsakir sem þér dettur í hug sem geta skýrt þann mikla mun sem er á milli iðnríkja og þróunarlanda. Vertu ekkert að velta fyrir þér hversu líklegar orsakirnar eru, aðalatriðið er að fá sem flestar orsakir niður á blað, líka þær ólíklegu. 

Dæmi um hugsanlegan orsakalista – varst þú með mörg af þessum sömu atriðum á þínum lista? 

· þróunarlönd skortir  náttúrulegar auðlindir 

· iðnríki arðræna þróunarlönd

· fólk í þróunarlöndum er latt, það nennir ekki að vinna til að bæta lífsskilyrðin

· afleiðing heimsvaldastefnunnar

· þróunarlöndin hafa enga tækni til að nýta auðlindirnar

· örlögin eru svona

· vegna stöðugra innbyrðis átaka og stríða milli ættbálka

· trúarbrögð hindra allar framfarir

Verkefni 3

Hvernig er hægt að draga úr ójöfnuði milli ríkra og fátækra landa?  Búðu til lista yfir allar mögulegar lausnir sem þér detta í hug. 

Dæmi um hugsanlegan orsakalista – varst þú með mörg af þessum sömu atriðum á þínum lista?

· stóraukin þróunarhjálp

· bæta menntun í þróunarlöndunum

· stöðva mannfjöldasprenginguna

· veita þróunarlöndum tækniaðstoð

· stöðva vopnasölu til þróunarlanda

· auka kristinboð

· iðnríki auki innflutning frá þróunarlöndunum

· endurskipuleggja efnahagskerfi heimsins

· auka framlög til Sameinuðu þjóðanna

· strika yfir skuldir þróunarlandanna

· iðnríkin verða að draga úr neyslunni

Verkefni 4

Fullyrðingar um offjölgun mannkyns

A.  Merktu kross við þann reit sem þér finnst sennilegastur

	
	Rétt
	Rangt

	Flestallt fólk í þróunarlöndunum myndi nota getnaðarvarnir ef það ætti kost á þeim.
	
	

	Allur þessi aragrúi af fátæku fólki í þróunarlöndunum er að þurrausa auð​lindir jarðar.
	
	

	Í þróunarlöndunum er allt yfirfullt af fólki, ólíkt því sem gerist í iðn​væddum ríkjum eins og t.d. Japan og Þýskalandi.
	
	

	Offjölgun er meginorsök þess að lífríki jarðar er í hættu.


	
	

	Fólk í þróunarlöndunum getur ekki framleitt nóg af matvælum sér til lífs​viðurværis.
	
	


B.  Berið svörin saman við svör annarra nemenda og ræðið ástæður.

Verkefni 5

Fríverslun og fríverslunarsvæði

A.  Hver eru helstu rök fyrir myndun fríverslunarsamtaka?

B.  Hver eru helstu rök gegn myndun fríverslunarsamtaka?

C.  Hver er þín skoðun á aðild Íslands að fríverslunarsamtökum?

Verkefni 6

A.  Berðu svörin þín úr verkefni 4 við svörin hér að neðan
	Fordómar
	Staðreyndir

	Flestallt fólk í þróunarlöndunum myndi nota getnaðarvarnir ef það ætti kost á þeim.
	Í fátækustu löndunum er oft litið á börn sem auðlind og öryggisnet. Þau sækja vatn, vinna við uppskeru, gæta húsdýra og annast foreldra sína þegar þeir verða gamlir. Svo lengi sem fólk eignast börn til að tryggja afkomu sína mun aukið framboð á getnaðarvörnum ekki fækka barnsfæðingum.



	Allur þessi aragrúi af fátæku fólki í þróunarlöndunum er að þurrausa auðlindir jarðar.
	Sem stendur notar sá fimmtungur jarðarbúa, sem er ríkastur (og við Íslendingar tilheyrum), um 80% af öllum auðæfum jarðar á meðan einungis 2% þeirra komu í hlut þess fimmtungs jarðarbúa sem er hvað fátækastur. Sem dæmi er neysla Bandaríkjamanna sjötíu sinnum meiri en neysla Indverja sem eru þó nærri fjórum sinnum fleiri að tölu.



	Í þróunarlöndunum er allt yfir​fullt af fólki, ólíkt því sem gerist í iðnvæddum ríkjum eins og t.d. Japan og Þýskalandi.
	Það er algengur misskilningur að halda að mannfjölgun í þróunarlöndunum sé vandamál vegna plássleysis, þ.e. að þar sé of margt fólk á of litlu svæði. Vandinn felst ekki í þessu því t.d. eru 7 íbúar á hvern ferkílómetra í Bólivíu (eitt af fátækustu löndum Suður-Ameríku) en 360 á ferkílómetra í Japan og 224 í Þýskalandi (tvö af ríkustu löndum heims).



	Offjölgun er meginorsök þess að lífríki jarðar er í hættu.


	Í mörgum fátækum löndum í suðri eru skuldirnar við ríku löndin í norðri ein aðalástæðan fyrir því að unnar eru skemmdir á lífríki jarðar. Til að geta greitt skuldirnar eru felld tré í regnskógunum, ræktaðar tegundir til útflutnings á bestu ræktunarsvæðunum og ræktunarland eyðilagt með því að setja nautgripi á beit til að framleiða kjöt fyrir hamborgarakeðjur. Þetta eru fljótvirkar leiðir til að afla fjár til að borga skuldir við vestræna banka og ríkisstjórnir í norðri.



	Fólk í þróunarlöndunum getur ekki framleitt nóg af mat​vælum sér til lífsviðurværis.
	Vegna þess að ríkisstjórnir fátæku landanna þurfa að afla erlends gjaldeyris eru landssvæði, þar sem annars væri hægt að rækta fæðutegundir, notuð til að rækta útflutningsafurðir, t.d. kaffi, bómull, tóbak, sykur, kakó o.fl. Í Gvatemala (í Mið-Ameríku) hafa 88% bænda – sem yfirleitt stunda sjálfsþurftarbúskap – yfirráð yfir 16% af öllu jarðnæði á meðan þau 3% jarðeigenda sem reka stórbýli og plantekrur eiga 65% alls jarðnæðis.




B.  Var mikill munur á svörum þínum og mínum? 

Verkefni 7

A.  Hvaða ríki eru meðlimir í Evrópusambandinu og hvaða ríki hafa sótt um inngöngu?

B.  Hvernig tengist Ísland Evrópusambandinu?

Verkefni 8

Hvaða ástæður telur þú vera fyrir því að mörg ríki heims eru fátæk?

Verkefni 9

Taktu afstöðu til eftirfarandi fullyrðinga og reyndu að finna rök með og á móti þeim:

A.  Þróunarlönd eru fátæk vegna þess að ríku löndin kaupa ekki vörur frá þeim.
B.
Þróunarlönd eru fátæk vegna þess að þeim er stjórnað af gjörspilltum og duglitlum leiðtogum.
C.  Þróunarlönd eru fátæk vegna þess að alþjóðlegir auðhringir, með höfuðstöðvar í ríkum löndum, hirða allan ágóðann af auðlindum þróunarlandanna.
D.  Þróunarlönd eru fátæk vegna þess að þau skortir auðlindir.
E.  Þróunarlönd eru fátæk vegna þess að íbúar þar eru ekki eins klárir og íbúar iðnvæddra ríkja.
F.  Þróunarlönd eru fátæk af því að ríku löndin veita þeim of litla fjárhagslega aðstoð.
G.  Þróunarlönd eru fátæk af því að þau eru að sligast undan skuldabyrði.
H.  Þróunarlönd eru fátæk af því að þau voru áður fyrr nýlendur.
Verkefni 10

Aðgerðir til að aðstoða þróunarlönd út úr fátæktargildrunni

Taktu afstöðu til eftirtalinna fullyrðinga, hverjum ertu sammála og hverjum ertu ósammála. Hvaða aðgerðum myndir þú vilja beita þér fyrir og í hvaða röð?

A.  Ísland og önnur rík lönd verða að veita fátækum ríkjum meiri fjárhagsaðstoð.
B.  Við verðum að senda fleiri sérfræðinga til fátækra landa til að flýta fyrir nútíma​væðingu þar.
C.  Ríku löndin verða að opna markaði sína þannig að vörur frá þróunarlöndum eigi greiðan aðgang að þeim.

D.  Fátæk ríki verða að gefa alþjóðlegum stórfyrirtækjum fullt frelsi til að fjárfesta hjá sér.
E.  Ríku löndin verða að strika út skuldir fátæku landanna.
F.  Alþjóðasamfélagið verður að grípa í taumana og fjarlægja duglitla og eða gjörspillta leiðtoga í fátækum ríkjum.
Verkefni 11

A.  Hvernig er gert ráð fyrir að þróun mannfjöldans verði á þessari öld? 

B.  Hvaða möguleikar eru á því að heimurinn geti brauðfætt helmingi stærri mannfjölda en nú (ca. 12. milljarða manns)?

C. Leitaðu upplýsinga um Malthus og hugmyndir hans um takmarkanir á fólksfjölda.

Verkefni 12

Lífslíkur fólks eru æði misjafnar eftir því hvar í heiminum það er fætt. Skoðaðu töflu 17.7. á bls. 367, veldu eitt af þeim svæðum sem eru til umfjöllunar þar og lýstu því nánar með tilliti til lífslíkna.

Verkefni 13

Í kennslubók er fjallað um norður-suður átök, en þó er vitað um rík ríki á suðurhveli jarðar og fátæk ríki á norðurhveli jarðar. Veldu eitt ríkt land í suðri og eitt fátækt land í norðri og lýstu aðstæðum þar nánar (saga, stjórnmál, fólksfjöldi, lífslíkur, náttúrufar og fleira). Þú getur m.a. notað CIA world factbook sem heimild.

Verkefni 14

Skoðaðu mynd 17.2. á bls. 361. Fjallaðu síðan um inn- og útflutning Íslendinga. Hvað flytja Íslendingar einna helst út og hvert? Hvað flytja Íslendingar einna helst inn og þá hvaðan?

Verkefni 15

A. Kynntu þér sögu og þróun Evrópusambandsins í grófum dráttum og lýstu fyrir okkur hinum.

B. Hvaða rök mæla með og á móti því að Ísland gangi í Evrópusamandið?
C. Hver er afstaða þín, eiga Íslendingar að ganga í ESB eða ekki (færðu rök fyrir máli þínu)?
Verkefni 16

Skoðaðu töflu 17.6. yfir stærstu borgir veraldar. Veldu eina þeirra og lýstu henni nánar (fólksfjöldi, þróun, vandamál, kostir/ókostir við að búa í borginni o.fl.).

